
17. దశావతార కృత్యములు




మత్స్యరూపమున సోమకు నుక్కడంచెఁ దాఁ

         గూర్మాకృతిని దరికొండనెత్తె 

గిటియై హిరణ్యాక్షుఁ బటుశక్తిఁ ద్రుంచె నృ

         సింహుఁడై ప్రహ్లాదుఁ జెలిమిఁ బ్రోచె 

వామనుండై బలి వైభవంబు హరించె

         భృగురాముఁడై రాజవితతిఁ గూల్చె 

దశరథ రాముఁడై దశకంఠుఁ దునుమాడె

         హలియై ప్రలంబ ముఖ్యుల వధించె 



బుద్ధుడై నేర్పె శ్రితులకు భూతదయను 

గలికియై దుస్స్వభావుల గర్వమడఁచె 

నట్టి దేవాది దేవు మహాను భావు

సిద్ధముగఁగొల్తు నిష్ట సంసిద్ధి కొఱకు.





18. సిరాబుడ్డి - మహాస్రగ్ధర




అవనిన్ వేలేఖకుల్ వ్రాయఁగ దలఁచి కలంబందియున్ గాకితంబం 

దివిధిన్ దేనిన్ దలంపన్ దివుటఁగనియె దానిన్ సిరాబుడ్డి యందుర్ 

కవులెన్నన్ గుండ్రనై సోగయయి వెడలుపై గ్రాలి లోతై రహించున్

వివిధోద్యత్కాన్తులొప్ప న్వెలయు నది జగద్విశ్రుతంబౌచు నెందున్.





19. తలవెండ్రుక - స్రగ్దర




ఆంభోజాతాక్షి వేణిన్ హరువుగనిన రోమాతి సౌభాగ్య మెంతే 

సంభావింతున్ బయోముక్సముదయరుచులున్ స్పారరోలంబకాంతుల్ 

శుంభద్ధ్యాన్తప్రభల్ హెచ్చుగఁగొనివిధి మెచ్చొప్పఁగాఁ గూర్చియాపై 

జంభద్విడ్రత్న రోచుల్ చమిరి యొనరుపన్ జక్కనౌ తీవెయో నాన్.

		 ఈ పేజీలో చివరి మార్పు 22 ఆగస్టు 2020న 09:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

